
An  Bláithín  Draíochta


Bhí cailín óg ina cónaí i Moscó tráth. Zhenya ab ainm di. Chuir Mamaí go dtí an báicéir í, lá, chun fáinní aráin a cheannach. 

Cheannaigh Zhenya seacht bhfáinne: dhá cheann le silíní iontu dá hathair, dhá cheann le síolta cearbhais orthu dá máthair, dhá cheann le reoán milis bán orthu di féin, agus fáinne beag bándearg dá deartháir, Phavlik. Ar chorda a bhí na fáinní aráin aici. 

Shiúil sí léi an bóthar abhaile. Ní raibh aon deifir uirthi. Thóg sí go breá bog é agus léigh sí na fógraí go léir ar fhuinneoga na siopaí. 

Chonaic madra bradach na fáinní aráin ar an gcorda taobh thiar de dhroim Zhenya, áfach. Lean an madra santach í agus i ngan fhios di thosaigh sé ar na fáinní aráin. D’ith sé fáinní aráin a hathar leis na silíní ar dtús. D'ith sé fáinní aráin a máthar leis na siolta cearbhais ina dhiaidh sin. D'ith sé fáinní aráin Zhenya féin, leis an reoán bán, ansin. Nuair a tharraing sé uaithi an ceann beag bándearg a cheannaigh sí do Phavlik, áfach, bhraith Zhenya é. D’iompaigh sí go tapaidh, ach, mo léan! - ní raibh ina láimh aici ach an corda. “Ó, nach tú an madra bradach!” arsa Zhenya, agus chuaigh sí sa tóir air. Níor tháinig sí suas leis, ach murar tháinig, chuaigh sí féin amú! Bhí sí ar shráid nár aithin sí ar chor ar bith. Ní raibh aon tithe móra ar an tsráid seo: tithe beaga ar fad a bhí ann.

Shuigh Zhenya bhocht go cráite agus thosaigh sí ag gol. Go tobann chonaic sí an tseanbhean in aice léi. “Cén fáth a bhfuil tú ag caoineadh, a chailín?” arsa an tseanbhean. D’inis Zhenya a scéal. Ghlac an tseanbhean trua di. Thug sí léi chuig gairdín beag bídeach í, agus ar sise: “Ná bí ag gol. Cabhróidh mise leat. Níl fáinní aráin agam, ná airgead, ach tá bláth iontach ag fás i mo ghairdínse. Bláithín draíochta is ea é. Tá dathanna uile an bhogha báistí air agus déanfaidh sé aon rud a iarrann tú. Tá a fhios agam gur cailín maith tú. Tabharfaidh mé an bláithín draíochta seo duit mar sin agus cabhróidh sé leat.”

Chrom an tseanbhean agus stoith sí an bláth aoibhinn. Cuma nóinín a bhí air. Seacht bpiotal ar fad a bhí air, agus ní raibh an dath céanna ar aon dá phiotal acu.

“Ní gnáthbhláth é seo,” arsa an tseanbhean. “Géillfidh sé do mhianta duit. Níl le déanamh agat ach piotal a bhaint, é a chaitheamh san aer agus a rá:


Eitil, a phiotail -


Eitil go hard.


Eitil, a phiotail -


Eitil go brách.


Eitil go hard is eitil gan srian,


Eitil go brách is géill dom mo mhian!

Ansin luann tú do mhian agus géillfear duit!”


Gabh Zhenya buíochas leis an tseanbhean. Amach geata an ghairdín léi agus go tobann chuimhnigh sí nach raibh eolas na slí abhaile aici. D’iompaigh sí chuig an tseanbhean, ach mo léan, ní raibh rian den tseanbhean ná dá gairdín! Cad a dhéanfadh Zhenya bhocht? Bhí sí trí chéile. Bhí sí ar tí suí síos agus tosú ag caoineadh nuair a chuimhnigh sí ar an mbláithín draíochta. Bheadh a fhios aici gan mhoill anois an raibh aon mhaith leis! Bhain Zhenya piotal, chaith san aer é agus dúirt:


Eitil, a phiotail -


Eitil go hard.


Eitil, a phiotail -


Eitil go brách.


Eitil go hard is eitil gan srian,


Eitil go brách is géill dom mo mhian!

    TABHAIR ABHAILE MÉ LEIS NA FÁINNÍ ARÁIN GO LÉIR!


Ar éigean na focail as a béal nuair a bhí sí sa bhaile, agus seacht bhfáinne aráin ar an gcorda aici!


Thug Zhenya na fáinní dá máthair agus ansin ar sise léi féin: “Is iontach an bláth é seo. Cuirfidh mé sa vása is deise sa teach é!”


Anois, cailín beag ba ea Zhenya, agus mar sin bhí uirthi seasamh ar chathaoir chun teacht ar an vása ba dheise. Bhí greim daingean aici ar an vása nuair a chonaic sí na préacháin sa ghairdín. Cé mhéad préachán a bhí ann? Thosaigh sí á gcomhaireamh ar a méara: “A haon…” Plimp! Bhí an vása dearmadta aici! Thit sé ar an urlár agus rinneadh smidiríní de. 


“Ó muise, a leithéid d’óinseach!” a scairt a máthair sa chistin amuigh. “Cad atá briste anois agat? Ní hé an vása is deise agam, tá súil agam!”


“Ó, níor bhris mé faic!” a bhéic Zhenya. Stróic sí piotal eile den bhláithín draíochta agus ar sise i gcogar:


Eitil, a phiotail -


Eitil go hard.


Eitil, a phiotail -


Eitil go brách.


Eitil go hard is eitil gan srian,


Eitil go brách is géill dom mo mhian!


DÉAN VÁSA MHAMAÍ SLÁN ARÍS!

Ar éigean na focail as a béal nuair a d’éirigh na smidiríní bídeacha go ndeachaigh siad le chéile go cruinn ceart arís ar bharr na seilfe.


Tháinig Mamaí isteach ón gcistin agus d’fhéach go hamhrasach ar Zhenya. D’fhéach sí in airde ar an seilf ach chonaic sí an vása ann slán sábhailte. Ní raibh Mamaí róshásta mar chuala sí plimp an vása! Chuir sí Zhenya amach go dtí an clós. 


Bhí na buachaillí sa chlós cheana. Bhí siad ina suí ar chláir agus iad ag ligean orthu go raibh siad ag an bPol Thuaidh!


“An bhfuil cead agam súgradh libh?” arsa Zhenya.


“Óra, níl! Nach bhfeiceann tú? Seo an Pol Thuaidh! Ní féidir le cailíní teacht anseo! Bheifeá préachta! Féach an leac oighir go léir!”


“Ní hé sin an Pol Thuaidh! Ní leac oighir atá ansin agaibh, ach carn clár!”


“Ní cláir iad seo ach oighearshlaoda! Imigh leat agus ná bí dár mbodhrú! Seachain! Tá an t-oighear ag scoilteadh!”


“Níl cead agam súgradh libh más ea?”


“Níl! Scrios!”


“Á, is cuma liom! Rachaidh mise go dtí an Pol Thuaidh gan sibhse - go dtí an Pol Thuaidh ceart!”

D’imigh Zhenya léi go cúinne an chlóis, thóg an bláithín draíochta as a póca, bhain an tríú piotal, chaith san aer é agus dúirt: 


Eitil, a phiotail -


Eitil go hard.


Eitil, a phiotail -


Eitil go brách.


Eitil go hard is eitil gan srian,


Eitil go brách is géill dom mo mhian!

TABHAIR GO DTÍ AN POL THUAIDH ANOIS MÉ!


Ar éigean na focail as a béal aici nuair a bhraith sí an ghaoth fhuar fheanntach ag séideadh. Ní raibh rian den ghrian. Bhí sé dubh dorcha, agus bhraith Zhenya mar a bheadh an domhan ag casadh faoina cosa! Ní raibh in aon áit thart uirthi ach leac oighir. Bhí sí ina haonar ag an bPol Thuaidh. Bhí sí préachta leis an bhfuacht. Ní raibh uirthi ach gúna éadrom samhraidh agus cuaráin ar a cosa. Agus bhí an sioc go nimhneach ann!


“Ó, a Mhamaí, táim préachta!” arsa Zhenya agus na deora léi. Biríní seaca, a chroch óna srón, a dhearnadh de na deora. Go tobann, chomh maith, chonaic sí uaithi seacht mbéar bhána ag druidim léi ó chnoc oighir. Bhí gach béar níos gránna, níos scanrúla ná a chéile.


Bhí scanradh agus uamhan ar Zhenya. Le méara reoite bhain sí an ceathrú piotal, chaith san aer é agus scairt in ard a cinn:


Eitil, a phiotail -


Eitil go hard.


Eitil, a phiotail -


Eitil go brách.


Eitil go hard is eitil gan srian,


Eitil go brách is géill dom mo mhian!


TABHAIR AR AIS CHUIG AN gCLÓS ANOIS MÉ!


Ar éigean na focail as a béal nuair a bhí sí ar ais sa chlós. Bhí na buachaillí ag spochadh aisti. “Cá bhfuil do Phol Thuaidh, más ea?” “Bhí mé ann anois díreach!” “Bhuel, ní fhacamarna tú. Cruthaigh é!” “Féach an birín seaca ar mo shrón!” “Ní birín seaca é sin. Níl ann ach smuta clúimh, a óinseach!” Thuig Zhenya nár bhuachaillí deasa na buachaillí sin agus nár cheart di súgradh leo riamh arís! Isteach sa chéad chlós eile, mar a raibh na cailíní ag spraoi a chuaigh sí mar sin.


Bhí cuid mhór bréagán ag na cailíní ansin. Bhí bábóg ag duine, liathróid ag duine eile, rothar ag duine agus téad léimní ag duine eile. Tháinig éad millteach ar Zhenya. Bhí sí an-mhíshona.


“Ó,” ar sise léi féin, “taispeánfaidh mise bréagáin daoibhse!”


Tharraing sí an bláithín draíochta as a póca agus bhain sí an cúigiú piotal. Chaith sí san aer é agus dúirt:


Eitil, a phiotail -


Eitil go hard.


Eitil, a phiotail -


Eitil go brách.


Eitil go hard is eitil gan srian,


Eitil go brách is géill dom mo mhian!


TABHAIR BRÉAGÁIN UILE AN DOMHAIN ANOIS DOM!


Ar éigean na focail as a béal nuair a thosaigh na bréagáin ag déanamh uirthi as gach aird.


Ba iad na bábóga a tháinig ar dtús. Chaoch siad súile agus dúirt gan stad: “Ma-ma, ma-ma” - arís is arís eile! Bhí Zhenya iontach sásta ar feadh cúpla nóiméad. Ansin áfach, líon siad an clós ar fad! Níorbh fhada go raibh an tsráid agus an chearnóg mhór amuigh lán acu chomh maith. Ní fhéadfá bogadh nó sheasfá ar bhábóg! Agus ní raibh faic le cloisteáil ach “Ma-ma, ma-ma” gan stad ó na bábóga. Samhlaigh an raic a dhéanfadh cúig mhilliún bábóg agus iad ag gabháil don “Ma-ma, ma-ma” sin! Bhí cúig mhilliún bábóg ann gan amhras, agus is dócha go raibh tuilleadh. Agus cuimhnigh nach raibh tagtha fós ach bábóga Mhoscó. Bhí na bábóga ó Leningrad, ó Kharkov, ó Kiev, ó Lvov agus ó chathracha eile ar a mbealach chuici. Bhí siad ina dtáinte ar bhóithre uile an Aontais Shóivéadaigh. Bhí imní ag teacht ar Zhenya. Ach ní raibh ansin ach an tús. I ndiaidh na mbábóg tháinig na liathróidí a bhí ag rolladh, uathu féin, go dtí Zhenya as gach aon chearn. Bhí na mirlíní ag teacht leis, agus na rothair, agus tarracóirí beaga, agus gluaisteáin. Bhí téada léimní ag snámh ar an talamh mar a bheadh nathracha, ag baint tuisle as na bábóga.


Tháinig na milliúin eitleán agus faoileoirí ag snámh anuas ón spéir. Mar shneachta ar fud na cathrach, thuirling paraisiútanna páipéir. Cuireadh cosc ar ghluaisteáin. bhí an chathair ina chíréib, agus chuaigh na Gardaí in airde ar chuaillí solais mar bhí na bréagáin ag teacht róthréan!


“Ó, stad! stad!” a scairt Zhenya. “Is leor sin. Níl a thuilleadh uaim. Tá scanradh orm …...”


Ach níor éisteadh léi. Lean na bréagáin orthu ag teacht chuici. Rith sí suas an staighre - lean na bréagáin í. Amach léi ar an mbalcóin - lean na bréagáin í. In airde léi go dtí an t-áilléar - lean na bréagáin ansin í chomh maith. Amach léi gan mhoill ar an díon agus bhain sí an séú piotal den bhláithín draíochta. Chaith sí san aer é agus dúirt:  


Eitil, a phiotail -


Eitil go hard.


Eitil, a phiotail -


Eitil go brách.


Eitil go hard is eitil gan srian,


Eitil go brách is géill dom mo mhian!

       CUIR NA BRÉAGÁIN UILE AR AIS INA N-ÁITEANNA FÉIN!


Ar éigean na focail as a béal nuair a d’imigh na bréagáin uile as radharc. D’fhéach Zhenya ar an mbláithín draíochta agus chonaic sí nach raibh ach piotal amháin fágtha, piotal gleoite gorm.


“Ó, mo léan!” ar sise. “D’úsáid mé sé phiotal cheana agus ní raibh spraoi agam le haon cheann acu. Is fearr a úsáidfidh mé an piotal deireanach seo!”


Shiúil Zhenya léi agus í ag machnamh. 


“D’fhéadfainn bosca seacláidí a fháil, nó milseáin mhiontais. Nó meascán iontach de shólaistí éagsúla: seacláidí, milseáin mhiontais, cnónna, úlla, oráistí, péitseoga, líreacáin, agus b’fhéidir, fáinne aráin beag bándearg do Phavlik. Ach cad is fiú a leithéid? D’íosfainn a mbeadh ann, agus ansin ní bheadh faic fágtha agam. B’fhearr dom rothar a fháil. Ach is dócha go mbainfeadh na buachaillí garbha é sin díom, nó bhuailfidís mé mura ligfinn dóibh dul ag rothaíocht air! D’fhéadfainn beart leabhar a fháilm nó cuaráin nua, nó teach bábóige. Ach, fós, caithfidh go bhfuil rudaí níos breátha ná sin a d’fhéadfainn a lorg. Ní bheidh aon deifir orm ar aon nós!”


Mar sin a bhí Zhenya ag machnamh agus í ag siúl léi. Go tobann chonaic sí an buachaillín deas ina shuí go ciúin ar bhinse ar leataobh na sráide. Bhí súile móra gorma aige agus cuma chaoin mheidhreach air. D’fhéadfá an cineáltas a fheiceáil ina éadan. Ba mhaith le Zhenya a bheith ag súgradh leis. Dhruid sí leis.


“Haló! Cad is ainm duit?” ar sise.


“Vitya. Agus cad is ainm duitse?” ar seisean.


“Zhenya. Seo leat, rith i mo dhiaidh!”


“Ní féidir liom. Tá mé bacach.”


Is ansin a chonaic Zhenya an bhróg a bhí ar chois leis. Bhí bonn tiubh gránna faoin mbróig sin.


“Ó, is trua sin!” ar sise. “Ba mhaith liom a bheith ag rith thart ag súgradh leat. Níl aon chara agam.”


“Is trua liomsa leis é, a Zhenya. Tá a fhios agam go mbeadh spórt againn ag súgradh le chéile. Ach ní féidir liom rith anois, agus ní bheidh mé in ann rith choíche. Beidh mé bacach go deo!” “Bíodh ciall agat, a Vitya!” arsa Zhenya agus thóg sí an bláithín draíochta as a póca don uair dheireanach. “Féach!”


Bhain sí an piotal deireanach, an piotal geal gorm, agus d’fhéach sí go ceanúil air, nóiméad. Ansin scaoil sí as a méara é agus chan sí go hard áthasach:


Eitil, a phiotail -



Eitil go hard.


Eitil, a phiotail -


Eitil go brách.



Eitil go hard is eitil gan srian,


Eitil go brách is géill dom mo mhian!

CUIR BISEACH ANOIS AR VITYA!


Ar éigean na focail as a béal nuair a phreab Vitya ón mbínse agus rith uaithi. Agus an bhfuil a fhios agat, bhí biseach chomh hiontach sin ar Vitya nár éirigh le Zhenya breith air!

(Insint Ghaeilge:  Aogán Ó Muircheartaigh)

